
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՓԵՏՐՎԱՐԻ 17-Ի N 169-Լ ՈՐՈՇՄԱՆ ՄԵՋ ԼՐԱՑՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԱՊՐԻԼԻ 7-Ի N 453-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  

1. Իրավական ակտի անհրաժեշտությունը (նպատակը)
ՀՀ կառավարության 2022 թվականի փետրվարի 17-ի N 169-Լ որոշմամբ սահմանվել է Լեռնային Ղարաբաղի առանձին շրջաններից տեղահանված ընտանիքների համար բնակարանային մատչելիության ապահովման պետական աջակցության ծրագիրը (այսուհետ՝ Ծրագիր), որի շրջանակներում պոտենցիալ շահառուների թիվը, համաձայն Լեռնային Ղարաբաղի կառավարության կողմից ներկայացված շահառուների վերջին ցուցակի, կազմում է 4,045 ընտանիք։ 23.11.2022 թ. դրությամբ արդեն 2745 ընտանիք ստացել է հավաստագիր և սկսել հիփոթեքային վարկավորման գործընթացը, որի արդյունքում պարզվել է, որ ծրագրի սահմանափակումներն առաջացնում են արհեստական խոչընդոտներ հիփոթեքային վարկի ձևակերպման գործընթացում։   
Նախագծի նպատակն է մեղմել Ծրագրի պայմանները, ինչը հնարավորություն կտա տեղահանված ընտանիքներին անշարժ գույք վաճառողների առավել լայն շրջանակներից ընտրել և ձեռք բերել անշարժ գույքը՝ հաշվի առնելով նաև Ծրագրի մյուս սահմանափակումները։   
1.1. Կարգավորման հարաբերությունների ներկա վիճակը և առկա խնդիրները 
Լեռնային Ղարաբաղի տարածքային կառավարման և ենթակառուցվածքների նախարարության կողմից ստացվել է շահառուների վերջնական ցանկը, որի հիման վրա ս.թ. հոկտեմբերի 20-ից մեկնարկել է հավաստագրերի տրամադրման գործընթացը, ինչը հնարավորություն է տալիս շահառուներին ՀՀ աշխատանքի և սոցիալական հարցերի նախարարության Միասնական սոցիալական ծառայության հետ պայմանագիր կնքած բանկերի կամ վարկային կազմակերպությունների միջոցով՝ հիփոթեքային վարկով ձեռք բերել անշարժ գույք կամ կառուցել անհատական բնակելի տուն։
Սակայն Ծրագրի սահմանափակումները բարդացնում են հիփոթեքային վարկավորման գործընթացը՝ առաջացնելով արհեստական խոչընդոտներ տեղահանված ընտանիքների կողմից հիփոթեքային վարկավորմամբ անշարժ գույքի ձեռքբերման գործընթացում։   

1.2. Առկա խնդրի առաջարկվող լուծումը
Հաշվի առնելով իրավակիրառական պրակտիկան և վերլուծելով առկա իրավիճակը՝ ներկայացվող նախագծով առաջարկվում է.
1. «Շահառուի դիմելու օրվա դրությամբ վերջին 12 ամիսների ընթացքում ձեռք բերվող անշարժ գույքը չպետք է օտարված լինի» պայմանից հանել այն դեպքերը, երբ խոսքը վերաբերվում է բռնագանձման արդյունքում սեփականության իրավունքով բանկերին ու վարկային կազմակերպություններին պատկանող անշարժ գույքերին։
2. հավաստագրի փոփոխության նպատակով, անհրաժեշտության դեպքում, Լեռնային Ղարաբաղի տարածքային կառավարման և ենթակառուցվածքների նախարարությունից տեղեկատվության տրամադրման համար վերջնաժամկետը երկարաձգել մինչև ս.թ. դեկտեմբերի 15-ը, հաշվի առնելով այն հանգամանքը, որ հավաստագրերի տրամադրման գործընթացը մեկնարկել է հոկտեմբերի 20-ից և մինչև նոյեմբերի 15-ը հնարավոր չէ ապահովել բոլոր ընտանիքների հավաստագրերի ստացումը։ Իսկ հավաստագրերում առկա խնդիրները հայտնաբերվում են դրանց ստացումից հետո, որի հիման վրա առաջանում է հավաստագրերի խմբագրման անհրաժեշտությունը, ուստի որպես փոփոխությունների վերաբերյալ տեղեկատվության տրամադրման վերջնաժամկետը պետք է հաջորդի հավաստագրերի տրամադրման գործընթացի ավարտի համար նախատեսված ժամկետին։      

1. Կարգավորման առարկան
Նախագծով կարգավորվում են Լեռնային Ղարաբաղից տեղահանված անձանց բնակարանային ապահովության խնդիրների կարգավորման հետ կապված հարաբերությունները։

1. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխության մասին
	Նախագծի ընդունման կապակցությամբ պետական բյուջեում եկամուտների և ծախսերի ավելացում կամ նվազեցում չի նախատեսվում:

1. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ աշխատանքի և սոցիալական հարցերի նախարարության կողմից` շահագրգիռ գերատեսչությունների հետ համագործակցությամբ:

1. Ակնկալվող արդյունքը
Նախագիծն ընդունվելու դեպքում Լեռնային Ղարաբաղի առանձին շրջաններից տեղահանված ընտանիքների համար կստեղծվեն ավելի բարենպաստ պայմաններ՝ հիփոթեքային վարկով բնակելի անշարժ գույք ձեռք բերելու կամ անհատական բնակելի տուն կառուցելու համար։ 

1. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը բխում է ՀՀ կառավարության 2021-2026թթ. ծրագրի 1-ին կետի 2-րդ ենթակետի 1-ին պարբերությունից, այն է՝ «Լեռնային Ղարաբաղի հետպատերազմյան վերականգնումը, տնտեսական կյանքի աշխուժացումը, տեղահանված բնակչության սոցիալական խնդիրների լուծումը, մշակութային ու կրոնական ժառանգության պահպանումը լինելու են Կառավարության ուշադրության կենտրոնում: Ջանք չի խնայվելու Լեռնային Ղարաբաղից արժանապատիվ և բարեկեցիկ կյանքի պայմաններ ստեղծելու համար: Այս նպատակներին Կառավարությունը հասնելու է Լեռնային Ղարաբաղի իշխանությունների հետ համագործակցության խորացման, ինչպես նաև Լեռնային Ղարաբաղի հետ գործակցության նոր ձևաչափերի ստեղծման միջոցով»:
